NAFARROAKO GOBERNUKO PRESIDENTEAREN MEZUA HEDABIDEENTZAT, EGUBERRIAK DIRELA ETA


Egutegiko mugarri guztietatik poz handiena eragiten duena, eta aldi berean, benetako alaitasunezko deia egiten diguna Gabon jaien atarian jartzen gaituen hau da, urte baten amaieran eta beste baten hasieran jartzen gaituen hau, alegia. 

José María Cabodevilla nafarrak idatzita utzi zuenez, “badirudi Gabon gaua maitasunerako, bakerako eta alaitasunerako asmatua dela”.


Urtean zehar badira festarako uneak, eta baita nor bere baitan biltzeko, lan egiteko, gogoeta egiteko, ilusioak berritzeko, gure konpromisoak zurkaizteko eta gure sineste sendoak irmotzeko uneak ere. 


Zuen aurrean agertu naiz gaur, hedabideei esker, amaitzen ari den urtea zer izan den gogoratzeko, jazo direnak gogoratzeko, sarritan ahaideekin batera egin ohi dugun moduan. Baita hastera doan urteari so egiteko ere. Ziur nago guztiok batera hobera eta aurrera egiteko aukeraz beteriko garaia izanen dela.


Estatuan, bake prozesuaren hausturak eta ETAren terrorismoaren itzulerak markatu duen urtea izan da. 


Porrot horren ondorio txarrenak duela hilabete baino gutxiago jasan izan ditugu, terroristek gure nazioaren zerbitzari ziren bi Guardia Zibil gazte hil zituztenean. Arrisku handiko lana zuten; izan ere, poliziak lortutako arrakastak gorabehera, xantaiak, estortsioak, mehatxuek, eta azken batean, askatasunaren murrizketak ez dute etenik izan aldi horretan. 


Nafarroari dagokionez, berriz, udal eta foru hauteskundeek markatu dute urtea. Maiatzeko hauteskundeek ziurgabetasun aldi luzea ekarri zuten, eta abuztuan amaitu zen aldi hori, gaur egungo Nafarroako Gobernua osatu ahal izan genuenean, alegia. 


Harrezkero, Gobernuaren jardunak bi euskarri izan ditu: egonkortasuna eta adostasuna. Lehenak ziurtasunez aurrera egitea ahalbidetu digu. Bigarrenak, berriz, oposizio leialetik sortzen diren jarduerak barne hartzera behartu gaitu. Izan ere, oposizioak eta guk geuk oinarrizko helburu berak ditugu: Foru Komunitateko Erakundeen egonkortasuna eta nafarren ongizatea. 


Egoera berri horri esker, urrats handiak egin ahal izan ditugu garrantzi handikotzat jotzen dugun proiektuetako baten gainean, gure lurraldearen etorkizunari soseguz begiratzeko. Abiadura Handiko Trenaz ari naiz. 


Era berean, Hitzarmen Ekonomiko berria sinatu ahal izan dugu Estatuarekin; eta hartara, Espainiarekiko harremanak eguneratu eta hobetu dira. Eta amaitzeko, egun gutxi barru onartuko ditugu Nafarroako Aurrekontu Orokorrak, Gobernuaren ekintza orotarako erreferentziako bitarteko direnak. Ez da gutxi. 


Agurtzen ari garen urtea, gainera, Foruaren Hobekuntzaren 25. Urtemuga izan da, eta oroitzapeneko ospakizunek Nafarroako Lege Nagusiaren hedapenari beste bultzada bat emateko balio izan dute, eta baita haren gaurkotasuna eta nafarrak elkartzen dituen eragilea dela nabarmentzeko ere. 


2008ak, berriz, bestelako urtemuga ekarriko digu; hots, Pablo Sarasateren heriotzaren mendeurrena. Haren musika entzuteko balio izanen du, eta baita jaioterriari hain lotuta dauden haren lanak hedatzeko, eta haren biografia eta Europako musikan duen lekua hobeto ezagutzeko ere. 


Sarasateren bertute aipagarrienetako bat Iruñeari izan zion leialtasuna da, herrikideekiko adiskidetasun etengabea, eta haiekiko eskuzabaltasuna. Kontzertu ugari oparitu zizkion hiriari, Pablo Sarasate orkestraren eraketa bultzatu zuen, eta hil zenean, garrantzizko ondarea utzi zion. 


Amaitzear den urtea ez da erraza izan, eta zenbait ezbeharri egin behar izan diegu aurre. Hala ere, erantzukizunez jarduteko akuilu izan dira ezbehar horiek. 


Ziurtatu diezazueket hilabete hauetan guztietan helburu bakarra izan dudala: Foru Komunitate gisa dugun nortasuna babestea eta herritarren askatasuna eta ongizatea defendatzea. 


Era berean, Nafarroako eta Estatuko alderdi politiko guztien arteko bizikidetza ahalik eta onena izan dadin ahalegindu naiz, eta datorren urtean ere eginahalak eginen ditut hori lortzeko. 


Herritarrek politikarioi eskatzen diguten bizikidetza hobea bilatu nahi izan dut, terrorismoari eta beste zenbait arazo kezkagarriri aurre egiteko baliagarriak izango diren ezinbesteko jarduera bateratuen eragile izan behar duen bizikidetza, hain justu. 


Baina inork ez ditzala nahasi irmotasuna eta zurruntasuna, eta ezta alderdi politikoekin eta gizartearekin elkarrizketatzeko borondatea eta nahikeria eta norabide aldaketa arraroak ere.


Bi hilabete eskas falta dira hauteskunde orokorretarako. Gero eta luzeagoak diren kanpainak eta aurre-kanpainak gorabehera, noranzkoari eusteko ahaleginak eginen ditugu, eta denbora funtsezko kezkei aurre egiteko baliatzen saiatuko gara; hots, arazoak modu eraginkorrean eta azkar konpontzeko, herritarrei entzuteko eta laguntzeko, haien beharrizanak asetzeko, beharrizanen larritasuna eta irismena antolatzeko gai izateko, garrantzizkoa eta funtsezkoa dena lehenesteko, eta norainoko txikiko liskarrekin ez nahasteko baliatzen. 


Amaitzeko, utz iezadazue zoriontzen, eta hasieran esan dudan bezala, egunotan eta zain dugun urtean ilusioa lagun izan dezazuen opatzen. Goza itzazue egunok eta ahalegindu zaitezte beharrezko alaitasuna eta argiaren itxaropena gutxien dutenei iritsarazten. 


Gabon jai zoriontsuak eta 2008a urte ona izan dadila opa dizkizuet. 


Besarkada handi bat guztiontzat.


Zorionak eta urte berri on.

Nafarroako Jauregia, 2007ko abenduaren 20a.

